
	शकुंतला की कहानी उसके बचपन से शुरू होती है जब पहली बार उसके अप्पा (पिता) को अपनी बेटी की असाधारण प्रतिभा का पता लगता है। वह संख्याओं के साथ खेलती है और पल भर में गणित के मुश्किल से मुश्किल सवाल हल कर देती है। उसके पिता बेटी की असाधारण प्रतिभा का इस्तेमाल परिवार को ज़िंदा रखने के लिए करते हैं। शकुंतला का अपने माता-पिता से भ्रम तब टूटता है जब वे उसकी कमाई से दिव्यांग बहन शारदा का इलाज नहीं करवाते हैं और उसकी मौत हो जाती है। यह घटना ने उसके अंदर अपने माता-पिता के प्रति नफरत पैदा कर दी और इसी नफरत के साथ वह बड़ी होती है। पिता के तानाशाह रवैय्ये के प्रति उसकी मां की चुप्पी उसको यह तय करने के लिए प्रेरित करती है कि वह अपनी मां जैसी नहीं बनेगी।
	जवानी मे एक प्रेमी की बेवफाई से आहत होकर वह गणित के शो करने लंदन पहुंच जाती है। लंदन में वह प्रसिद्व हो जाती हैं। जब वह एक बार कंप्यूटर को भी गलत सिद्ध कर देती है तो उसे ‘हृयूमन कम्प्यूटर’ का नाम दे दिया गया।
	अपने दिल की सुनने वाली और खुलकर हंसने वाली जवान औरत से अधिक डरावना कौन हो सकता है? अपने बारे मे यह बात वह खुद ही कहती थी! लेकिन अपने अनोखेपन से उसे बड़ी तसल्ली भी मिलती है और एक दृश्य में वह कहती है कि जब मैं स्टेज पर होती हूँ तो मुझे देखने वाले लोगो के चेहरों पर इस बात की हैरानी देखकर कि साड़ी पहनी औरत गणित के बड़े सवाल हल कर रही है तो मुझे बहुत अच्छा लगता है।
	शकुंतला की जिंदगी में एक मोड़ तब आता है जब उसकी मुलाकात कलकत्ता के आई.ए.एस. अफसर परितोष बनर्जी से होती है। परितोष की बुद्धिमत्ता से शकुंतला प्रभावित होती है और दोनों का विवाह हो जाता है। वह मजाक में परितोष से यह कहना नहीं भूलती कि उसने शादी इसलिए की है कि उसे एक बुद्धिमान आदमी से बुद्धिमान बच्चा चाहिए। मां बनने के बाद उसके जीवन में एक अंतर्द्वंद शुरू हो जाता है कि वह अच्छी “मां” बने या अपनी महत्वाकांक्षाओं को पूरा करे। वह बार-बार अपने मन से सवाल पूछती है और कहती है कि वह सिर्फ “मां” हीं नही है वह “मैं” भी है। इसी “मैं” को पाने के लिए अपनी बच्ची को पति के पास छोड़कर वह शो करने के लिए दुनिया के दौरे पर निकल पड़ती है। उसका नाम गिनीज बुक ऑफ वर्ल्ड रिकॉर्ड में दर्ज होता है। फिर, जब बच्ची से दूरी वह बर्दाश्त नहीं कर पाती, तो वह लौट आती है। अपने पति के सामने प्रस्ताव रखती है कि वे तीनों एक साथ विदेश में रहेंगे। जब परितोष राज़ी नही होता तो वह सवाल करती है कि यदि पति के लिए पत्नी अपना कैरियर छोड़ सकती है तो फिर पति पत्नी के लिए ऐसा क्यो नहीं कर सकता? दोनों अलग हो जाते है। पति का कहना है कि शकुंतला के अंदर तूफान है और तूफान का सामना करना ठीक नहीं! शकुंतला ‘पेड़’ बनकर एक जगह टिक नहीं सकती और पति ‘बंजारा’ बनकर इधर से उधर घूम नहीं सकता। ‘60 के दशक में महिला स्वतंत्रता की बातें दबी जुबान से ही की जातीं थी। उस समय इतने स्पष्ट रूप से अपनी बात कहना शकुंतला द्वारा स्थापित परंपराओं के खिलाफ एक विद्रोह था।
	शकुंतला अपनी बेटी अनु को लेकर फिर से गणित के प्रदर्शन की दुनिया में लौटती है। ‘माँ’ की स्थापित स्टीरियो टाइप छवि को तोड़ते हुए वह अनु को अच्छी परवरिश देने के साथ साथ गणित के प्रति अपने जुनून को दाँव पर नहीं लगाना चाहती है। मां के साथ देश-विदेश घूमते, बच्ची अनु के सपने छोटे होते जाते हैं। वहीं मां के सपने बड़े होते जाते हैं। अनु अपने बाबा (पिता) को लिखे पत्रो मे अपने अकेलेपन के एहसास को व्यक्त करती है। मां के व्यक्तित्व के मुक़ाबले, अनु की अपनी पहचान व अपना व्यक्तित्व बौना रह जाता है और, धीरे-धीरे, मां के प्रति उसकी नफरत बढ़ने लगती है। ‘शकुंतला की बेटी’ कहलाना उसे पसंद नहीं है और उसकी अपनी "पहचान" को लेकर जो छटपटाहट वह फिल्म में साफ दिखाई देती है।
	एक दूसरे से दूर होने के बाद, मां बेटी इस शर्त पर फिर साथ रहने लगते हैं की शकंतुला बेटी को पूरा वक्त देगी। अनु लंदन में मां की मदद से एक बिजनेस शुरू करती है। फिर उसकी मुलाकात अजय से होती है और दोनो शादी करना चाहते हैं। शकुंतला उस परम्परागत ढांचे को तोड़ना चाहती है जिसमें बेटी का ससुराल जाना अनिवार्य शर्त है लेकिन अनु अब अपनी मां का साया बनकर नहीं जीना चाहती। वह अपनी स्वंतन्त्र पहचान चाहती है।
	शकुंतला और अनु मे दूरियां इतनी बढ़ जाती है कि शकुंतला लंदन मे अनु की सारी संपत्ति बेचकर उसपर मुक़द्दमा कर देती है। अनु व अजय लंदन पहुंचते हैं। मां बेटी का सामना होता है और अनु को जब यह पता चलता है कि शकुंतला ने यह सब कुछ उसे अपने पास बुलाने के लिए ही किया है तो उसकी आंखो से बचपन से पैदा रोष के आँसू फूट पड़ते हैं। उसे बचपन की एक-एक घटना याद आती है। वह यह भी समझ जाती है कि उसने अपनी माँ को केवल एक ‘माँ’ के रूप मे देखा न कि एक ‘औरत’ के रुप मे समझने की कोशिश की ।
	फिल्म का सुखद अंत अनु के इस वाक्य से होता है कि उसकी मां ‘सामान्य’ नही ‘आश्चर्यचकित करने वाली’ है।
	उसका उसकी मां से रिश्ता किसीके बलिदान पर नहीं बल्कि जिंदगी को अपने-अपने तरीके से भरपूर जीने की आजादी पर टिका है। उसकी माँ जिंदगी की कद्र करना जानती है और उसे गले लगाकर भरपूर जीना चाहती है।
	फिल्म ‘शकुंतला देवी’ दर्शकों के बीच कई सवाल छोड़कर जाती है कि क्या एक असाधारण औरत को असाधारण तरीके से जीने का हक नहीं होना चाहिए? क्यों एक असाधारण औरत को एक परफेक्ट‘पत्नी’ और ‘मां’ भी होना चाहिए? यह फिल्म शकुंतला को एक गणितज्ञ होने के साथ-साथ एक ऐसी‘औरत’ के रूप मे दिखाने में कामयाब है जो परम्परागत ढाँचों के बाहर अपनी स्वयं की शर्तों पर जीने की हिम्मत करती है।
	शकुंतला की भूमिका निभा रही विद्या बालन का अभिनय बेहद सराहनीय है और अनु बनी सान्या मल्होत्रा भी अपने पात्र के दर्द को व्यक्त करने में कामयाब रही हैं। शकुंतला के पति के रूप में जीशू सेन गुप्ता का अभिनय भी बहुत सहज है।निर्देशिका के रूप में अनु मेनन शकुंतला देवी के जीवन को स्क्रीन पर सटीक तरीके से दिखने में कामयाब रहीं हैं।


